
BiH; Završen godišnji sastanak Friends of the Earth mreže

Petogodišnja strategija koja fokus stavlja na razvijanje solidarnosti prema najugroženijim
zajednicama i borbu protiv prljavih izvora energije rezultat je godišnjeg sastanka mreže
Friends of the Earth Europe koji je prvi put održan u Banjaluci u organizaciji Centra za
životnu sredinu.
Tokom petodnevne posjete više od 50 predstavnika ovog evropskog ogranka najveće
svjetske mreže organizacija za zaštitu životne sredine održan je niz sastanka i aktivnosti
tokom kojih su predstavljeni najveći izazovi i problemi iz ove oblasti u Bosni i Hercegovini.
U Centru za životnu sredinu ističu da podrška i posjeta predstavnika FOE ima veliki značaj u
budućem radu.
„U četiri godine koliko smo članica mreže Friends of the Earth smo razvili saradnju sa
kolegama iz čitavog svijeta. Ugostiti ovako velik i važan sastanak je istovremeno bio izazov,
ali i prilika da približimo našu regiju i problematiku u oblasti životne sredine partnerima. Još
jednom je potvrđeno da je očuvanost prirode naše države i još uvijek bliska povezanost ljudi
sa prirodom jedinstvena za ovaj dio Evrope. Nedostatak opredjeljenosti na očuvanje prirode
i njeno pravedno korištenje je najveći problem sa kojim se suočavamo“, istakla je Nataša
Crnković, predsjednica Centra za životnu sredinu.
Pored redovnog godišnjeg sastanka, gosti su imali priliku da pogledaju film „Plavo srce“ koji
je dio kampanje “Sačuvajmo plavo srce Evrope” i predstavlja borbu protiv hidroenergetskih
projekata u Albaniji, Makedoniji i Bosni i Hercegovini, kao i da posjete izvore Sane.
„Partnerima iz Evrope smo željeli da predstavimo istorijat borbe za izvore Sane na kojima je
izgrađana hidroelektrana Medna uprkos našim naporima da to spriječimo. Nadamo se da će
ovaj obilazak uticati na jaču podršku našoj Koaliciji u budućnosti u borbi protiv sličnih
projekata“, rekli su u Koaliciji za Sanu čiji su predstavnici zajedno sa Centrom za životnu
sredinu organizovali ovu posjetu.

